
Ўзбекистон Республикаси Президентининг 
2020 йил 30 июндаги ПҚ-4768-сонли  ҳамда вилоят хокимининг 
2020 йил 06 июлдаги 176-сонли қарорлари тўғрисида
Ўзбекистон Республикаси Президентининг 2020 йил 30 июндаги “Ўзбекистон Республикасида ёшларга оид давлат сиёсатини тубдан ислоҳ қилиш ва янги босқичга олиб чиқиш чора-тадбирлари тўғрисида”ги
ПФ-6017-сон Фармонига мувофиқ қабул қилинган Ўзбекистон Республикаси Президентининг 2020 йил 30 июндаги ПҚ-4768-сонли ҳамда вилоят хокимининг 2020 йил 06 июлдаги 176-сонли қарорлари ижросини таъминлаш мақсадида

ҚАРОР ҚИЛАМАН:

1. Ўзбекистон Республикаси Президентининг 2020 йил 30 июндаги “Ўзбекистон Республикаси Ёшлар ишлари агентлиги фаолиятини ташкил этиш тўғрисида”ги ПҚ-4768-сонли ҳамда вилоят хокимининг 2020 йил 06 июлдаги 176-сонли қарорлари раҳбарлик ва ижро учун қабул қилинсин.
2. Ўзбекистон Республикаси Президентининг мазкур қарори билан: 

Ўзбекистон Республикаси Ёшлар ишлари агентлигининг ташкилий тузилмаси 1-иловага мувофиқ, Ўзбекистон Республикаси Ёшлар ишлари агентлиги марказий аппаратининг тузилмаси 2-иловага мувофиқ, Ўзбекистон Республикаси Ёшлар ишлари агентлигининг Қорақалпоғистон Республикаси, вилоятлар ва Тошкент шаҳар бошқармаларининг ҳамда туман (шаҳар) бўлимларининг тузилмалари 3 ва 4-иловаларга мувофиқ, Ёшлар муаммоларини ўрганиш ва истиқболли кадрларни тайёрлаш институтининг тузилмаси 5-иловага мувофиқ тасдиқланганлиги;
Ўзбекистон Республикаси Ёшлар ишлари агентлиги (кейинги ўринларда – Агентлик) директорига зарурат бўлганда, Агентликнинг марказий аппарати
ва ҳудудий бўлинмалари, шунингдек, идоравий бўйсунувидаги ташкилотлар тузилмаларига бошқарув ходимларининг чекланган умумий сони ҳамда меҳнатга ҳақ тўлаш фонди доирасида ўзгартиришлар киритиш ҳуқуқи берилганлиги;
Агентлик ёшлар йуналишида фаолият кўрсатувчи нодавлат
нотижорат ташкилотларига ўз фаолиятини йўлга қўйиш, амалга ошириш
ва ривожлантиришда ҳар томонлама ташкилий ва амалий ёрдам кўрсатиши;

Агентлик:

молия, иқтисодий тараққиёт ва камбағалликни қисқартириш, бандлик ва меҳнат муносабатлари, ички ишлар вазирликлари, Ўзбекистон Республикаси Давлат солиқ қўмитаси, Давлат божхона қўмитаси, Давлат статистика қўмитаси, Бош прокуратураси, Олий суди, бошқа вазирлик ва идораларнинг статистика ахбороти;

Ўзбекистон Республикаси Молия вазирлиги ҳузуридаги Бюджет-солиқ тадқиқотлари институти ҳамда Иқтисодий тараққиёт ва камбағалликни қисқартириш вазирлиги ҳузуридаги Прогнозлаштириш ва макроиқтисодий тадқиқотлар институтининг таҳлилий материаллари мажбурий юбориладиган реестрга киритилиши маълумот учун қабул қилинсин.
3. Қарор талабларига мувофиқ:

Агентлик ёшларга оид давлат сиёсатини ишлаб чиқувчи ва амалга оширувчи, шунингдек, ёшларнинг интеллектуал, ижодий ва бошқа йўналишдаги салоҳиятини камол топтириш учун шароитлар яратишга қаратилган ижтимоий-иқтисодий, ташкилий ва ҳуқуқий чора-тадбирларни тизимли равишда амалга оширувчи давлат бошқарув органи ҳисобланади;

Агентликнинг ўз ваколати доирасида қабул қилган қарорлари ёшларга оид давлат сиёсатини рўёбга чиқаришда иштирок этувчи барча давлат органлари ва бошқа ташкилотлар, мансабдор шахслар учун мажбурийдир;

давлат ва давлат улуши мавжуд бўлган олий таълим муассасасининг ёшлар билан ишлаш бўйича проректори (филиал директори ўринбосарлари) лавозимига номзод Агентлик билан келишилган ҳолда белгиланган тартибда лавозимга тайинланади ва лавозимидан озод этилади;

ёшларга оид давлат сиёсатини амалга оширишга бевосита ёки билвосита таъсир қиладиган норматив-ҳуқуқий ҳужжатларнинг лойиҳалари Агентлик билан мажбурий равишда келишилади;
Агентликнинг ҳудудий бошқармалари бошлиқлари ҳар чоракда тегишли халқ депутатлари Кенгашлари йиғилишларида ёшлар фаолияти билан боғлик соҳаларда учраётган долзарб муаммо ва камчиликлар ҳамда уларнинг ечими бўйича ахборот беради;

Агентлик ва унинг ҳудудий бошқармалари давлат органлари
ва ташкилотларига ёшларга оид давлат сиёсатини амалга ошириш бўйича норматив-ҳуқуқий ҳужжатлар ва дастурларнинг ижроси ҳамда уларнинг ваколатларига кирадиган бошқа муҳим масалалар юзасидан асослантирилган тушунтириш бериш талаби билан сўров юбориш ҳуқуқига эга;

Агентлик давлат органлари ва ташкилотлари раҳбарларига ёшлар тўғрисидаги қонун ҳужжатлари бузилиши, уларни келтириб чиқарувчи сабаб ва шароитларни бартараф этиш бўйича кўриб чиқилиши мажбурий бўлган тақдимномалар киритади;

Агентлик ёшлар масалалари бўйича бошланғич ташкилотларга ҳар томонлама кўмаклашиш ҳамда уларнинг фаолияти самарадорлигини оширишга масъул ҳисобланади;

Ўзбекистон Республикаси Давлат бюджети маблағлари ва қонун ҳужжатларида тақиқланмаган бошқа манбалар Агентлик фаолиятини молиялаштириш манбалари ҳисобланади.
4. Туман ҳокимининг ўринбосарлари А.Сиддиқов. З.Умаров, Ўзбекистон ёшлар иттифоқи туман Кенгаши (Алижонов) билан биргаликда бир ой муддатда мазкур қарорга мувофиқ Ўзбекистон ёшлар иттифоқи туман Кенгаши балансидаги ва оператив бошқарув ҳуқуқи асосида тегишли бўлган бино ва иншоотлари, шунингдек, мол-мулкларини хатловдан ўтказсин;

ушбу мол-мулкларнинг Ўзбекистон ёшлар иттифоқи туман Кенгаши
фаолиятини таъминлашга етарли қисмини унинг балансида сақлаб қолган ҳолда Агентликнинг туман бўлинмасига ўтказилишини таъминласин.
5. Ахборот технологиялар ва коммуникацияларни ривожлантириш бўлими (Бобоев) Агентликнинг туман бўлинмасини белгиланган тартибда юқори тезликдаги Интернет тармоғига уласин, шунингдек, зарур алоқа, жумладан ҳукумат алоқаси билан таъминласин.
6. Масъул ташкилотлар раҳбарлари - ушбу қарорда назарда тутилган тадбирларни ўз вақтида, тўлиқ ва сифатли бажарилишини таъминласин.
7. Туман ҳокимлиги Ахборот хизмати (Деҳқонов), Ахборот ва оммавий коммуникациялар бўлимига ушбу қарорнинг мазмун-моҳияти ва амалий аҳамиятини ёритишга оид мақолалар, брифинглар, пресс-конференциялар ташкил этиб бориш тавсия этилсин.

8. Мазкур қарорнинг ижросини назорат қилишни ўз зиммамда қолдираман.

Туман ҳокими





С.Солиев.
